
БАЙЛАМЛЫКЪЛА

Къумалы къойланы бла эчки-
лени Минеральные Воды шахар-
да бардырылгъан Битеуроссей 
кёрмючюнде КъМР-ни эл мюлк 
министри Хасан Сижажев, «Да-
мате» агрохолдингни регионла-
да айнытыу жаны бла вице-пре-
зиденти Андрей Григоращенко 
бла тюбешгенди. Ушакъда сёз 
малчылыкъда, ол санда къой-
чулукъда да, инвестициялы про-
ектлени тамамлауну юсюнден 
баргъанды, деп билдиргендиле 
министерстводан.

«Къумалы малчылыкъны ай-
нытыу, сютлю эмда этли малла-
дан илмугъа таянып бютюнда 
хайырлы тёлю алыу жумушла ре-
спубликаны башчыларында энчи 
контрольда турадыла. КъМР-ни 
Башчысыны - Казбек Коковну 
- Парламентге Посланиясында 
эл мюлкню бу сферасына энчи 
магъана берилгенди. Бизни 
къыралда къой эт чыгъарыу 
жаны бла «Дамате» эм уллу ком-

панияладан бирине саналады. 
Биз аны келечиси бла Казбек 
Валерьевични буйругъу бла 
тюбешгенбиз. Быллай байлам-
лыкъгъа алада, бизде да барды 
сейир. Нек дегенде, республика-
ны бийик качестволу продукция 
чыгъарыргъа бар онглары бар-
ды», - дегенди министр.

Сагъынылгъан агрохолдингни 
вице-президенти алада болгъан 
онгланы юсюнден хапарлагъан-
ды. «Россейде бизни компания-
ны производстволу объектлери-
ни асламысына, техника эмда 
инновацияла жаны бла тенг 
болгъан конкурент жокъду. Ин-
формациялы технологияланы, 
жалгъан интеллектни холдинг 
кенг хайырланады. 

Производствода биология 
эмда санитария жаны бла къор-
къуусузлукъгъа, продукцияны 
качествосуна уллу магъана бе-
риледи. Компания бардыргъан 
проектле кёбюсюнде  къумалы 

иш, малланы багъыу, эл мюлк 
продукцияны жарашдырыу, 
сервис жумушланы тамамлау 
бла байламлыдыла. Къабарты-
Малкъар Республикагъа сейи-
рибиз уллуду. Бу тюбешиу эки 
жанына да магъаналы байлам-
лыкълагъа келтирлигине ыша-
набыз», - деп чертгенди Андрей 
Григоращенко.

Аны ахыргъы сёзлерине Ха-
сан Сижажев да шагъатлыкъ 
этгенди. Агропромышленность 
сферада быллай проектлеге 
бизни республикада не жаны 
бла да билеклик этерге хазыр 
болгъанларын белгилегенди.

УЛБАШЛАНЫ Мурат 
хазырлагъанды. 

Бу кюнледе КъМР-ни Жа-
рыкъландырыу, илму эмда жаш 
тёлюню ишлери жаны бла мини-
стерствосунда  2020-2021 окъуу 
жылда  школчуланы битеурос-
сей олимпиадаларыны регион 
кезиулеринде хорлагъанланы 
эмда ахыр кесеклеринде алчы 
жерлеге тийишли болгъанланы, 
аланы хазырлагъан устазланы, 
окъуу юйлени таматаларын да 
саугъалау бардырылгъанды. 
Анга жораланнган жыйылыугъа 
КъМР-ни Правительствосуну 
Председателини орунбасары 
Марат Хубиев, билим бериу-
де бла илмуда ишлегенлени 
профсоюзларыны рескомуну 
председатели Сергей Карныш 
къатышхандыла.

Окъуучуланы, устазланы, ата-
аналаны да КъМР-ни жарыкъ-
ландырыу, илму эмда жаш тёлю-
ню ишлери жаны бла министри 
Анзор Езаов алгъышлагъанды. 
«Бюгюн бери келген школчула 
республиканы алтын хазнасы-
дыла. Ма сизге кёре боллукъду 
тамбла  билим бериуюбюзню 
эмда илмубузну даражасы», - 
деп, министр быллай шартланы 
туура этгенди: быйыл олимпиа-
даланы школ, муниципал, реги-
он эмда федерал кезиулеринде 
49 адам хорлагъанды эмда 
154-сю экинчи, ючюнчю жерлеге 
чыкъгъандыла. 

Марат Хубиев а бек алгъа ай-
ырма окъуучуланы хазырлагъан 
устазлагъа эмда адепли сабийле 
ёсдюрген ата-аналагъа ыспас 
этгенин билдиргенди. Сора, 
школчулагъа айланып: «Бизни 
таянчагъыбыз ма сизсиз. Сизни-
чаладан къуралады республика-
ны билим хазнасы. Хар биригиз 
да, гитче болса да, хорлам 
болдургъансыз, мындан ары да 
жашауугъузда бийикден бийик 
ёрлей барырыгъызны тежей-
ме», - дегенди эмда КъМР-ни 
Башчысы Казбек Коков кесини 
Посланиясында берген буйрукъ-
гъа кёре, быйылдан башлап 
битеуроссей олимпиадалада 
хорлагъанлагъа эмда аланы 
устазларына 50-мингишер сом 
бериллигин да эсге салгъанды.

Андан сора хычыуун жумуш 
башланнганды. Марат Хубиев, 
Анзор Езаов, Сергей Карныш 
2020-2021 окъуу жыллада мек-
тепчилени араларында тюрлю-
тюрлю эришиуледе хорлагъан-
лагъа саугъала, грамотала, гюл 
къысымла  бергендиле. Ала бла 
бирге устазлары, мектеплени 
директорлары да белгиленн-
гендиле.

Биринчиле болуп арагъа  Са-
бий чыгъармачылыкъны «Кюн 
шахар» академиясындан 11-
чи классны окъуучусу Азамат 
Карданов, аны математикадан 
устазы Айшаланы Кязим, окъуу 
юйню директору Жаппуланы 
Тамара чакъырыладыла. Бирин-
чи сагъынылгъан школчуланы 
араларында математикадан би-
теуроссей олимпиаданы регион 
кесегинде хорлагъанды, ахыр 
кезиуюнде уа алчы жерледен би-
рине тюшгенди. Аллай жетишим 
а кёп жылладан бери биринчи 
кере болдурулгъанды. 

Аны ызындан сахнагъа Наль-
чикде А.С.Пушкин атлы 5-чи 
номерли школну 11-чи классыны 
окъуучусу Салима Далова, аны 
устазлары Абубачир Хацуков 
бла Андрей Щипилов, окъ-
уу юйню директору Светлана 
Емузова чыгъадыла. Салима 
школчуланы араларында ОБЖ-
дан битеуроссей олимпиаданы 
регион кесегинде хорлагъанды, 
ахыр кезиуюнде уа алчы жерле-
ден бирине чыкъгъанды. Башда 
атлары айтылгъан окъуучула, 

аланы устазлары да 50-шер минг 
сом къоллу болгъандыла.

Саугъаланнганланы арала-
рында «Кюн шахардан», Наль-
чикни, Бахсанны, Тырныауузну, 
Баксанёнок, Аушигер, Урван 
эллени да школларыны окъуу-
чулары болгъандыла. Дагъыда 
Нальчикде 21-чи номерли мек-
тепни директору Къазакъланы 
Зухураны, Тырныауузда 3-чю 
номерли мектепни таматасы 
Хутуйланы Любаны, математи-
кадан, биологиядан, физкульту-
радан, орус тилден бла литера-
турадан, ана тилледен , химия-
дан, физикадан, технологиядан 
устазла Айшаланы Кязимни,   
Ёзденланы Зейжанны, Хача-
ланы Светлананы, Ностуланы 
Сакинатны, Мызыланы Лари-
саны, Элбайланы Ханифаны, 
Гузиланы Хусейни, дагъыда кёп 
башхаланы атлары махтау бла 
айтылгъанды. 

Былайда энчи чертип айтыргъа  
тийишлиди, школчуланы ара-
ларында бардырылгъан олим-
пиаданы битеуроссей кезиуюне 
къатышып, хорлам болдургъанла 
къайсы предметден жетишимли 
болгъан эселе да, андан къырал 
экзаменни бермейдиле эмда ол 
профильге кёре бийик окъуу юйге 
экзаменсиз киредиле. Быйыл ал-
лай эркинликге Азамат Карданов 
бла Салима Далова тийишли 
болгъандыла.

ХОЛАЛАНЫ Марзият. 
Суратны автор алгъанды.

Быйылны  башланнганлы тёрт айына 
Россельхозбанкны  Къабарты-Малкъар-
да бёлюмю инвестициялы  проектлени 
бардырыргъа  242 миллион сомдан ас-
лам  бергенди. Ол былтыр бу заман бла 
тенглешдиргенде,  6,5 кереге кёпдю, 
деп билдириледи финанс учреждени-
яны пресс-службасындан.   

Ахчаны кёбюсю  уллу проектлеге хай-
ырланылгъанды. Ол санда 492 миллион 
сомгъа  буруннгу жылда башланнган 
123 гектарда терк айныгъан тереклени  
орнатып бошаргъа   онг табылгъанды.  
Аны 368,5 миллион сом  чакълысы 
Россельхозбанкдан алыннган ёнкюч-
дю, къалгъанын да биригиу кесинден 
къошханды. Мюлк толу кюч бла ишлеп 
башласа, жемишледен тирликни  7 
минг тоннагъа дери жетдирирча къо-
шумчулукъ этерикди. 

-  Республиканы  агропромышленный 
комплексинде  уруннганла ишлерин 
кезиуюнде тамамлар ючюн   банк 
къыйматлы амалла бла ёнкючле берип   
болушады. Жангы эл мюлк производ-
стволаны  аягъы юсюне салыу экономи-
каны айнытхандан сора да,  къыралны   
аш-азыкъ жаны  бла  къоркъуусузлугъун 
жалчытыргъа  себеплик этеди.  Аны 
бла бирге бёлюмде инвестициялы  про-
ектлени санына дайым къошула бар-
гъаныны баш сылтауларындан бирине  
АПК-ны  предприятияларын  жылгъа 
беш процентден кёп  тёлемезча ёнкюч 
берилгенин да санаргъа боллукъду,-  
дейди  Россельхозбанкны республика-
да бёлюмюню таматасы  Алим Сокуров.

КУРДАНЛАНЫ Сулейман.

Бизни индексибиз – П 5893

Жазылыу - 2021

Хурметли жамауат!
2021 жылны экинчи жарымына жазылыу кампания башланнганды. Сиз «За-

ман» газетге почтаны битеу бёлюмлеринде жазылыргъа онг табарыкъсыз. Бу 
магъаналы жумушну, болжалгъа салмай, тамамларсыз деп бек ышанабыз.

 Алты айгъа жазылыуну багъасы – 698 сом 10 капек.

Энтта да кезиу келди

Тюнене Нальчикде КъМР-ни 
Башчысы Казбек Коков Къа-
барты-Малкъар Республикада 
Терроризмге къажау комиссия-
ны бла Оператив штабны жыйы-
лыуларын бардыргъанды. Анда 
билим бериуню объектлерин 
къоруулауну эмда жаш тёлюню 
аманлыкъдан сакълауну амал-
лары сюзюлгендиле. Жыйылы-
угъа КъМР-ни Парламентини 
Председатели Татьяна Егорова, 
КъМР-ни Правительствосу-
ну Председатели Мусукланы 
Алий, КъМР-де баш федерал 
инспектор Тимур Макоев, право 
низамны сакълаучу ведомство-
ланы бла кюч структураланы 
таматалары, районланы бла ша-
харланы администрациялары-
ны башчылары къатышхандыла.

Сюзюуню башлай, Къабарты-
Малкъарны оноучусу Татарстан-
да болгъан бушуулу ишден сора 
Терроризмге къажау миллет 
комитет аманлыкъ ишлени бол-
дурмау жаны бла мадарланы 
кючлендиргенин, ол санда жаш 
адамланы аманлыкъчылыкъдан 
тыйыугъа энчи эс бургъанын, 
билдиргенди. Казбек Коков 
билим бериу учрежденияланы 
аллай къоркъуудан сакълар 

ючюн НАК этерик мадарланы 
планы бла да шагъырейлен-
диргенди. Андан сора да, жаш 
адамланы  арасында зорлукъ, 
огъурсузлукъ дегенча къылыкъ-
ла жюрюмез ючюн не этерге 
кереклисине къаралгъанды, 
окъуу юйледе психологланы 
санын кёбейтирге кереклисини 
юсюнден айтылгъанды.

Жыйылыуда докладла бла 

РФ-ни Миллет гвардиясыны 
аскерлерини федерал служба-
сыны управлениясыны тамата-
сы Сергей Васильев, КъМР-ни 
жарыкъландырыу, илму эмда 
жаш тёлюню ишлери жаны 
бла  министри Анзор Езаов, 
КъМР-де ич ишлени министри 
Василий Павлов да сёлешген-
диле. Ахырында  сюзюуню эсе-
плерине кёре тийишли оноула 

этилгендиле, жарыкъландырыу 
министрге уа республиканы 
окъуу юйлерин террорчулукъ-
дан къоруулауну мадарлары 
къалай толтурулгъанларын энчи 
контрольда тутаргъа буюрул-
гъанды. 

КъМР-ни Башчысыны бла 
Правительствосуну 

пресс-службасы.

Сёлешиуню баш магъанасы – билим бериу махкемелени къоруулауну 
эмда жаш тёлюню осал затладан сакълауну мадарлары

Хунерли эмда тырмашхан окъуучулагъа, аланы 
устазларына – махтау сёзле, саугъала, гюл къысымла

Малчылыкъны бла къойчулукъну, инвестицияла проектлени 
хайырланып, айнытыуну юсюнден баргъанды сёз

Кёп болмай Къабарты-Мал-
къарда Ростелеком компани-
яны бёлюмю Огъары Чирик 

кёлледе туризм комплексни 
терк  Интернет бла жалчы-
тырча мадар этгенди. Аны 
чеклеринде 3,5 километр 
чакълы бирде  оптоволокно 
ыз тартылгъанды, ол сан-
да отуздан артыкъ коттедж 
цифралы телевидение бла  
Wi-Fi-гъа  къошулгъандыла. 

- Республикада туризм 
кластерни айнытыр ючюн 
тийишли инфраструктура-
ны къураргъа керекди, аны 
чеклеринде бюгюнлюкде  
связьгъа уллу сурам болгъа-

нын да унутмазгъа тийишли-
ди. Ол себепден цифралы 
жумушла туризм объектлени 

даражаларын кётюредиле. 
Аллай онгла  къонакъ юйде, 

музейде, кафеде эмда башха 
жерледе да къуралыргъа ке-
рекдиле.  Ол солугъанланы 
болумларын игилендиреди 
эм къонакъбайлыкъгъа ар-
тыкъ кере ыразы этдиреди,- 
дейди Ростелеком биригиуню 
республикада бёлюмюню 
таматасы Залим Хутов. 

Огъары Чирик кёлледе жай-
къыш да ишлеген, жангы 
излемлеге келишген тур-
комплекс Шимал Кавказны 

айнытыу корпорацияны бо-
лушлугъу бла Черек районда 
туризм кластерни къурау 
инвестициялы проектни че-
клеринде ишленнгенди. Аны 
1,5 гектар чакълы бир жерде 
къонакъ юйю, чабакъчыны 
къошу, рестораны, спортдан 
жараула бардырырча эм 
сабийле кечинирча майдан-
лары, административ ме-
кямы эм башха затлары да 
бардыла. 

- Комплексде Интернетни 
тартылгъаныны хайырындан 
солугъанла HD форматда 
тюрлю-тюрлю каналлагъа 
къараяллыкъдыла. Ол санда 
нулевой канал бла рекла-
ма халда бизни юсюбюзден 
билдириуле этерге онг та-
быллыкъды. Жангы амалла  
бизде солургъа сюйгенле-
ни санына танг къошулурча  
этерле деп бек ышанабыз, 
-дейди «Огъары Чирик кёлле» 
комплексни таматасы Бёзю-
ланы Махмут. 

 Эсге сала айтсакъ, бюгюн-
люкде Ростелеком биригиу 
«Къонакъ юйлеге телевиде-
ние» проектни чеклеринде  
республикада санатор-курорт 
комплекслени цифралы фор-
матха кёчюрюу ишни тири 
бардырады. 

МАГОМЕТЛАНЫ
Сулейман.

Белгилеу

Амалчылыкъ

Солугъанланы 
онгларын кенгерте

ФИНАНСЛА 

Тынгылы
себеплик

2021 жылны 27 майында Къабарты-Малкъар Республиканы Парламентини кезиулю жыйылыуу 
боллукъду. Ол 10.00 сагъатда башланырыкъды. 

КъМР-ни Парламентини пресс-службасы.

Билдириу

Къабарты-Малкъар Республиканы 
Парламентини депутатларыны эслерине

Тюнене КъМР-ни Башчысы  
Казбек Коков бла «Россети 
Северный Кавказ» компания-
ны генеральный директоруну 
къуллугъун толтургъан Роман 
Левченко ишчи тюбешиу бар-
дыргъандыла. Аны кезиуюнде 
республиканы оноучусу  эки жан-
лы бирге ишлеу бек магъаналы 
болгъанын чертип айтханды.       

-Республикада жашагъанланы 
электроэнергия бла чырмаусуз 
жалчытыу бизни бирге ишлеую-
бюзню баш муратыды. Байлам-
лыгъыбыз хайырлы болгъанын 
заман кёргюзтгенди. Биз бу 
ишибиз мындан ары да алай бар-
лыгъына ышанабыз. Дагъыда бу 
бёлюмде инвестиция проектле 
бардырыргъа хазырбыз,-дегенди 
Казбек Коков.

Тюбешиуде ток бла ышаннгылы 
жалчытыугъа энчи эс бурулгъан-
ды.  Жангыртыу ишлеге быйыл 
265 миллион сом бёлюнюрюкдю. 

Ол а былтырдан 28 процентге 
асламды. Бюгюнлюкде ток ыз-
ланы 11 километрден асламына, 
10 трансформаторгъа бла 20 под-
станциягъа ремонт этилгенди.

Роман Левченко Къабарты-
Малкъарда хайырланылгъан ток 
ючюн хакъ тёлеу ахшы къурал-
гъанын белгилегенди эмда ре-
гионну башчысына жюрек ыра-

зылыгъын билдиргенди. Аны бла 
бирге ЖКХ-ны предприятиялары 
жыйышдыргъан борчну жабыуну 
амаллары сюзюлгендиле, аны 
ючюн бирге мадарла этерге, ол 
санда оноуну къыйматын кётю-
рюрге,  келишгендиле.

КъМР-ни Башчысыны бла 
Правительствосуну 

пресс-службасы.

Тюбешиу

Бирге ишлеуню мураты – 
электроэнергия бла чырмаусуз жалчытыу 

ЭЛБРУС РАЙОНДАН

КЕНГЕШ 
Къабарты-Малкъар Республикада от тюшерге къоркъуулу кезиу башланнганыны 
эмда 2021 жылда агъачха от тюшерге къоркъуу уллу болгъан эллени, сабийлени 

солутхан эмда саулукъландыргъан организацияла орналгъан тийрелени тизмесин 
къабыл кёрюуню юсюнден

Къабарты-Малкъар Республиканы Правительствосуну 
Б Е Г И М И

2021 жылны 30 апрели               Нальчик ш.                        №98-ПП

Россей Федерацияда от тюшюуге къажау ни-
замны Россей Федерацияны Правительствосуну 
«Россей Федерацияда от тюшюуге къажау ни-
замны жорукъларын къабыл кёрюуню юсюнден» 
2020 жылда 16 сентябрьде чыгъарылгъан 1479-чу 
номерли бегими бла къабыл кёрюлген жорукъла-
рыны 417-чи пунктуна тийишлиликде Къабарты-
Малкъар Республиканы Правительствосу бегим 
этеди:

1. Къабарты-Малкъар Республикада от тюшерге 
къоркъуулу кезиу 2021 жылны 1 майында баш-

ланнганын тохташдырыргъа.
2. Быланы къабыл кёрюрге:
Къабарты-Малкъар Республиканы 2021 жылда 

агъачха от тюшерге къоркъуу уллу болгъан элле-
рини тизмесин;

Къабарты-Малкъар Республиканы 2021 жылда  
сабийлени солутхан эмда саулукъландыргъан 
организацияла орналгъан тийрелерини тизмесин.

Къабарты-Малкъар Республиканы
Правительствосуну Председатели  Мусукланы А.

Къабарты-Малкъар Республиканы Правительствосуну 2021 жылны 30 апре-
линде чыгъарылгъан 98-ПП номерли бегими бла къабыл кёрюлгенди

Къабарты-Малкъар Республиканы 2021 жылда 
агъачха от  тюшерге къоркъуу уллу болгъан эллерини тизмеси

№ Къабарты-Малкъар Республиканы 
административ тийресини аты

Элни  аты

1. Элбрус район Элбрус

2. Элбрус район Тегенекли

3. Элбрус район Терс-Къол

Къабарты-Малкъар Республиканы Правительствосуну 2021 жылны 30 апре-
линде  чыгъарылгъан 98-ПП номерли бегими бла къабыл кёрюлгенди

Къабарты-Малкъар Республиканы 2021 жылда  сабийлени солутхан эмда 
саулукъландыргъан организацияла орналгъан тийрелерини тизмеси

№ Къабарты-Малкъар 
Республиканы административ 

тийресини аты

Сабийлени солутхан эмда 
саулукъландыргъан организацияны аты

1. Элбрус район, Элбрус эл «Эльбрус» окъуу-методика араны тийреси (чекленнген жу-
уаплылыгъы болгъан  общество - «Эльбрус» окъуу-методика 
ара» ) 

2. Элбрус район, Элбрус эл «Шхельда» солуу базаны тийреси (чекленнген жууаплы-
лыгъы болгъан «Шхельда» общество)

3. Элбрус район, Элбрус эл «Сокол» профилакторийни тийреси  (Къабарты-Малкъар Ре-
спубликаны Урунуу эмда социал къоруулау министерствосуну 
«Сокол» профилакторий» къырал автоном учреждениясы)

4. Элбрус район, Терс-Къол эл «Динамо» окъуу-спорт базаны тийреси  (Къабарты-Мал-
къар Республиканы  «Динамо» окъуу-спорт базасы, жамауат 
организациясы)

5. Элбрус район, Терс-Къол эл «Вольфрам» пансионатны тийреси («Вольфрам» пансио-
нат» акционер общество)

6. Элбрус район, Тегенекли эл «Эльбрус» пансионатны тийреси (чекленнген жууаплы-
лыгъы болгъан  общество - «Эльбрус-Тур пансионат Элбрус» )

7. Элбрус район, Терс-Къол эл «Чегет» пансионатны тийреси («Эльбрустурист» акционер 
обществону филиалы) 

8. Элбрус район, Терс-Къол эл «Ит-Къол» пансионатны тийреси («Эльбрустурист» акцио-
нер обществону филиалы) 

9. Элбрус район, Огъары Бахсан 
эл

«Уллу-Тау» спорт-саулукъландырыу альпинист базаны тий-
реси (чекленнген жууаплылыгъы болгъан общество - «Уллу-
Тау» спорт-саулукъландырыу альпинист база» ) 

Конкурс  

ДАРМАН САЛЫУ 

Битеу дуниягъа  жайылгъан 
ауруугъа – коронавирусха 
- къажау дарман салыу тох-
таусуз барады. Андан къуту-
лургъа жаланда вакцинация 
болушуругъуна кёпден-кёп 
адам тюшюнеди. 

Ма бизни республикада да  
кёпле, кеслерин, башхала-
ны да къорууларгъа таукел 
болуп, укол этдиргендиле. 
Нальчикде 1-чи номерли 
поликлиникада бир жолгъа 
кезиулерин кёп адам  сакъ-
лагъанына кесим шагъатма.  
Дарман салдыргъанланы бир 
къауумуна тюбеп, халларын 
да соргъанма.

ТЕКУЛАНЫ Хауа, 
республиканы культурасыны 

сыйлы къуллукъчусу,  «Заман» 
газетни баш  

редакторуну орунбасары:                    
-Биринчи уколну этдиргенме. Бу 

кюнледе экинчисине барлыкъма. 
Поликлиникадан чыкъгъанымдан 
сора базаргъа да ётгенме, тюкен-
леге да айланнганма. 

Къысхасы, дарман салдыр-
гъанымы унутхан эдим. Сабийле 
аны билгенлеринде, алай этерге 
жарамайды деп, тырман да эт-
гендиле. Болсада хар кюн сайын 
да тамамлаучу ишлеримден артха 
турмагъанма. 

Бир затым ауругъанды деп 
сезмегенме, энчи  аш-суу да эт-
мегенме. Жашау халым алгъынча 
барады. Жаланда бир зат тюр-
леннгенди, алгъын адамла жый-

ылгъан жерлеге къоркъуп баргъан 
эсем, энди уа эсиме да алмайма. 

КЮЧМЕЗЛАНЫ Римма, 
юй бийче: 

-Мени юйде 97-жыллыкъ анам, 
школгъа жюрюген  туудукъларым 
да бардыла.  Сёзсюз, вакцинаны 
этип башлагъанлай, барып, би-
ринчисин, андан сора уа экинчи-
син да  этдиртгенме.  Андан бери  
бир ненча ай озгъанды. Насыпха, 
анам, сабийле да аурумагъанды-
ла. Кесим а  алгъын жаз башында 
гриппден къыйналыучу эдим да, 
бу жол а андан да къутулгъанма. 

 Бир затым да къыйнамайды. 
Бек башы уа -  андан-мындан 
къайтып келип, анамы аурутур-
ма деп къоркъмайма.  Адамла 
аслам жыйылгъан жерлеге да  
барама. Кертиди, къапны уа  
тешмейме,къолларымы, бетими 
да терк-терк жууама, сабийлеге 
да алай этдиреме.

ХОЛАЛАНЫ Тамерлан, 
«КъМР-Медиа» 
организацияны 

бёлюмюню таматасы: 
-Мен вакцина этдиргенли халим, 

саулугъум да бютюн иги болгъан-
дыла. Ары дери  къан басымым кё-
тюрюлюп  къыйнагъан эсе, андан 
бери уа аллай къайгъым жокъду. 
Андан сора да, кесекле терк-терк 
тийгендиле да, аланы да унутхан-
ма. Антителаларым да кёпдюле.   

МАЛКЪОНДУЛАНЫ  Аслан,  
Къабарты-Малкъар  къырал 

аграр университетни студенти:
-Мен тюз да коронавирус жай-

ыла башлагъан кезиуде ауруп, 
бек къыйналгъанма. Ол заманда 
вакцина алыкъа жокъ эди. Ал-
гъаракълада уа антителаларым 
болурламы деп тинтдиргенме 
да, ала бек аз кёрюннгендиле да, 
барып дарман салдыргъанма. 
Биринчи замандача  къыйналыр-
гъа сюймейме. Нёгерлериме да 
айтханма. Жашланы иги кесеги 
дарман салдыргъандыла.

ХОЛАМХАНЛАНЫ Расул, 
машиналагъа ремонт этген уста: 

- Мени аллыма болушлукъ из-
леп кёп адам келеди, ишде да 
нёгерлерим бардыла. Ол къый-
ын ауруугъа кишини  жукъдур-
маз ючюн  дарман салдыр-
гъанма.

Жюрегим, къан басымым 
къыйнаучудула. Эрттерек окъ-
уна укол этдирмегеними  сыл-
тауу да ала эдиле. Алай врачла 

дарман хата келтирмезлигине 
ышандыргъандыла да, вакци-
наны алай бла  этдиргенме. 
Аны ючюн ишими къоймагъан-
ма, саулугъум да тарыгъырча 
тюйюлдю.

ЭДИКАЛАНЫ Анжела, 
косметолог: 

-Манга кёп адам бла тюбешир-
ге тюшгени себепли, вакцинация 
этдирмей амалым жокъ эди.  
Дарман салдыргъаныма  да 
къарамай, къоркъуусузлукъну 
мадарларын толтургъанлай  ту-
рама.  

Юйде анама  77 жыл бола-
ды, ол да укол этдиргенди. Аны 
хайырындан болур, бизде адам 
аурумагъанды. Дарман сал-
дыргъандан сора анам диетада 
эки ыйыкъны тургъанды. Мен а 
ишимден аны ючюн деп бир кюн 
да къалмагъанма.

БАККУЛАНЫ Сагибат, 
1-чи номерли шахар 

клиника больницада тамата 
медсестра:   

-Коронавирусдан больницада 
ишлегенлени иги кесеги ауругъ-
анды, мен а,  туудукъларыма 
къоркъуп, юйге  бармай  иги кесек 
заманны  тургъанма. Насыпха, 
аурумай къутулгъанма. Анга да 
къарамай,  дарман салдыргъан-
ма. Бир затдан къыйналмагъан-
ма, ийне чанчхан жер окъуна да 
аурумагъанды. 

Вакцинаны этдиргинчи къайгъы 
сёзге   барыргъа къоркъуп тур-
гъанма, къууанчланы, ингирлени 
уа айтмай окъуна къояйым. Энди 
уа хал башхады. Танышларыма да 
дарман салдырыргъа кереклисин  
айтып  ангылатама.

ЭФЕНДИЛАНЫ Зульфия, 
устаз:  

-Мен Кёнделенде жашайма. 
Нальчикге эгечиме келгенимде, 
экибиз да бир кюн барып, укол эт-
диргенбиз. Мектепде ишлегеним 
себепли сабийледен жугъарма 
деп бек къоркъуп тургъанма. 
Окъуу жыл да бошалды, болсада 
экинчи кезиуюн да бир ненча кюн-
ден барып этдирирге деп турама. 

Биринчи вакцинаны кезиуюнде 
бир зат да сезмегенме, экинчи 
къалай боллугъун билмейме. 
Болсада ол да тап ётер, деп 
ышанама.   

Басмагъа ХОЛАЛАНЫ 
Марзият 

хазырлагъанды.          

«Алгъын мен адамла жыйылгъан жерлеге къоркъуп бара эдим, энди уа эсиме да алмайма»

Кёп болмай Чегем районну  
администрациясыны башчысы 
Юра Борсов бардырып  кенгеш 
ётгенди. Ол   быйыл Къырал 
Думагъа эм жер-жерли само-
управлениягъа айырыулагъа, 
миллет проектлени бла къырал 
программаланы бардырыугъа  
жораланнганды. Анга управле-
нияланы  бла бёлюмлени келе-
чилери,  эллени таматалары эм 
башхала къатышхандыла.    

Жыйылыуда эм биринчи  
«Шахарда болумну игиленди-
риу» эм «Таза суу»  програм-
малагъа кёре  тамамланнган 
жумушлагъа къаралгъанды.  
Ол санда бу кюнледе    Хушто-
Сыртда бла  Лячинкъаяда   ичер 
суу бла жалчытырча  26 кило-
метр чакълы бирге быргъыла 
тартылгъанлары айтылгъанды.

Аны эки тенгинден бири эл-
лени кючлери бла тамамланн-
ганды. Суу жыйылгъан объ-
ектлени жангыртыу, насосланы 

кючлюлерине алышындырыу 
эм башха тийишли ишле да 
къыстау этилгенлери  сагъы-
нылгъанды.  Андан  сора да,  

бу кюнледе кёп фатарлы жети 
юйню арбазларын эм  жама-
уат аслам хайырланнган юч 
жерни игилендирирча   ишле 
башланырыкълары да  белги-
леннгенди. 

Элледе  санитар болумгъа,  
къырыл эсеплеу  аттестацияны 
бла Бир къырал экзаменни, вы-
пускнойланы  тийишли халда 
ётдюрюуге, жай каникуллада 
сабийле солугъан санаторий-
леде  бла лагерьледе къоркъу-
усузлукъгъа да   аслам эс буру-
лургъа кереклиси чертилгенди. 

Ахырында   районда жашагъ-
анланы тарыгъыуларына терк 
къарау, алагъа кёре мадарла 
да этиу баш борчладан бири 
болгъаны эсгертилгенди.  

МАГОМЕТЛАНЫ Сулейман.

Жамауатны жумушлары – ал жанында 

Кёп болмай Къабарты-Мал-
къарны бийик-тау заповед-
нигинде тёгерек-башны  кир-

кипчикден тазалау жаны бла   
субботник бардырылгъанды. 
Аны юсюнден бизге    учрежде-
нияны таматасыны орунбасары 
Тогъузаланы Лейля билдирген-
ди.  

Ол кюн  эллиден аслам адам 

Огъары Малкъарда бла Бызын-
гыда   саулай   1000 гектаргъа 
жууукъ жерни тазалагъандыла.  
Бу жол  быллай магъаналы ак-
цияны бардырыргъа  волонтёрла 
да болушхандыла. 

Тамаша табийгъатха, Къызыл 
китапха кирген  жаныуарлагъа, 

битимлеге  къараргъа келген-
лени бир къаууму,  жарсыугъа, 
энчи сакъланнган жерде  къал-

гъан-къулгъанланы атып кете-
диле.  Ол шарт, жорукълагъа 
бузукълукъ салгъандан сора да, 
экология болумгъа уллу заран 
келтиреди.  Ариу жерлерибиз 
бла ёсе келген тёлюле да къууа-
нырча аланы бирлешип аяргъа 

тийишлиди. 
Экология акциягъа тири къо-

шумчулукълары ючюн запо-
ведникни келечилери регионда 
къалгъан - къулгъанланы та-
шыгъан «Экологистика» бириги-
уге ыразылыкъларын айтадыла. 

КУРДАНЛАНЫ Сулейман. 

Бу кюнледе «Эм иги муни-
ципал практика» деген битеу-
россей конкурс башланнганды. 
Анга шахар, муниципал округ-
ла эм элле да къатышыргъа 
эркиндиле. Хорлагъан шахар 
эм муниципал округлагъа 10 
-50 миллион сом эм эллеге 3 
-20 миллион сом  берилликди. 

Саулай алып айтханда, бый-
ыл грантлагъа бир миллиард 
сом бёлюнюрюкдю. Ахча са-
угъа  жер-жерли самоуправ-
ленияны айнытыугъа, шахар 
болумну игилендириуге, ша-
харны цифралы формагъа 
кёчюрюуге эм миллетлени 
арасында байламлыкъланы 
кючлеуге бериледи. 

Конкурс 2017 жылдан бери 
бардырылады. Быйыл анга 
къатышханланы саны ёсгенди. 
Болсада финалгъа жалан-
да элли адам чыгъарыкъ-
дыла. Ала, ахчадан сора да, 
Россейни Правительствосуну  

дипломлары бла саугъаланы-
рыкъдыла, «Къыралны эм иги 
практиклери» деген жыйым-
дыкъ китапха кийирилликдиле. 

Эсге сала айтсакъ, былтыр 
Чегем шахар «Жыйырма минг 
адамдан кёп жашамагъан 
гитче шахарла» номинацияда 
«Чегем-парк» иши бла хор-
ламгъа тийишли болгъанды. 
Анга кёре бусагъатда Бахсан 
шосседе маданият, спорт, со-
луу эм сабийлеге жораланнган 
паркла ишлене турадыла. Аны 
чеклеринде тёгерек-баш да 
жашиллендирилликди, айбат-
ландырыллыкъды эм жангы 
излемлеге келиширча боллукъ-
ду. Проектни бардырыргъа 
къыралдан 50 миллион сом 
грант берилгенди эм район 
да кесинден 11 миллион сом 
къошханды. 

МАГОМЕТЛАНЫ 
Сулейман.

Быйыл сентябрьни ахырына дери Къабарты-
Малкъарны   предпринимательлери  жюз кюнн-
ге процентсиз бизнес-картаны хайырланыргъа 
боллукъдула. Аны ючюн  банкны сайтына  неда 
СберБизнес – Интернет банкга заявка жиберир-
ге керекди.   Картаны тутханла аны хайырланн-
ганлары ючюн    хакъ тёлерик   тюйюлдюле, 
андан  тышында кешбэк да бериледи.  

 «Кредит  бизнес-карта саугъагъа» деген ак-
ция бир ай мындан алгъа  ишлеп  башлагъанды. 

Ол кезиуге аны жетмиш  адам алгъанды.  
- Бизнес бла  ишлеу банкга  хайырлы  бол-

гъанлай къалады.  Бюгюнлюкде   9 минг  пред-
принимательге  ёнкючге  6,1 миллиард сомдан 
аслам берилгенди. Анга уа къыйматлы програм-
маланы эм жангы технологияланы хайырланн-
ганыбыз себеплик этеди,- дейди Сбербанкны 
республикада бёлюмюню таматасы Залина 
Бейтуганова. 

 Элбрус районну бек уллу элинде – Кёнделенде – арт заманда 
къагъанакъланы саны иги да ёсгенди. Ол себепден энтта бир сабий 
сад керек болуп тургъаны баямды. Анга КъМР-ни Жарыкъландырыу, 
илму эмда жаш тёлюню ишлери жаны бла министри Анзор Езаов 
бла район таматала да тюшюннгендиле. Ала  Доттуланы Ахматны 
атын жюрютген 1-чи номерли школда болгъанларында, сабийле 
тарлыкъ сынагъанларын кёргендиле.

Керти окъуна, гитчелеге тар эмда башха жумушлагъа деп ишленн-
ген мекямлагъа жюрюрге тюшеди. Алада керекли мадарла этер 
онг да жокъду. Аны эсге алып, министр бла район таматала 140-160 
сабийге жангы садик ишлеуню къолгъа алыргъа оноу этгендиле.

Къабарты-Малкъарны бла Къарачай-Черкесни халкъ жырчысы 
Отарланы Омаргъа 105 жыл боллукъ эди. Аны хурметлей, Элбрус 
районну краеведение музейинде «Жырлары – халкъны жаны» 
деген ат бла къууанчлы жыйылыу къуралгъанды. Анга школчула 
чакъырылгъандыла. Ала музейни фондуну сакълаучусу Ёзденланы 
Женяны бла учрежденияны таматасы Этезланы Фатиматны Отар 
улуну жашау эм чыгъармачылыкъ жолуну юсюнден хапарларына 
сейир этип тынгылагъандыла. 

Бу къыш, жаз башында да Минги тауну тийресинде къар кёп 
тюшгенди. Азауда аны къалынлыгъы шёндю да сакъланнганды. 
Ол себепден лыжа ызланы тынгылы хазырларгъа бир зат чырмау 
этмейди. 

Аны бла байламлы «Эльбрус» курорт тау лыжалада учууну кезиуюн 
созгъанды. «Гара-Башиден» (бийиклиги 3847 метр) «Эски Кругозор» 
станциягъа дери (бийиклиги 3000 метр)  лыжа трасса ачылыпды. 
Аллай ызланы битеу узунлукълары он километр чакълы бирдиле. 

Курортда  Азау таладан «Гара-Баши» станциягъа дери жангы 
гондол канат жолну юч кесеги ишлеп турадыла. Тау-лыжа кезиу 
бошалса да, ала тохтарыкъ тюйюлдюле, туристлени бийикликлеге 
кётюрюп. 

Анатолий ТАЛАЕВ.

Субботник 

Аламат табийгъатыбыз келир 
тёлюлени да къууандырып турурча

Банк   

Бизнесменлеге – процентсиз  ёнкюч   

Брежневни заманында 
Егор Кузьмич Лигачёв Томск 
областьха 17 жылны башчы-
лыкъ этгенди. Леонид Ильич 
ёлгенден сора уа жангы ген-
сек Андропов аны Москвагъа 
чакъырып, Ара Комитетни 
бек магъаналы къурау-пар-
тия бёлюмюню къуллугъуна 
салады.

1985 жылны жаз башында, 
генсек Черненко ауушхандан 
сора, «кадровик» Лигачёв 
Михаил Горбачёвха Генераль-
ный секретарь болургъа бо-
лушханды. Перестройканы 
ала бирге башлагъандыла. 
Лигачёв бир ненча жылны 
СССР-де экинчи адамгъа са-
налгъанды. Алай перестрой-

каны ахырында Михаил Сер-
геевични бла Егор Кузьмични 
жоллары айырылгъандыла.

«МЕН БИЛГЕН 
ЖАЛАНДА БИР 

ЗАТДЫ – ИШЛЕГЕН!»
Лигачёвну узакъ ёмюрлю 

болгъаныны сылтауу неди? 
Ма аны юсюнден ушакъ 
бардырады «Комсомоль-

ская правда» газетни кор-
респонденти Евгений Чер-
ных чынтты коммунистни 
жашы,физика-математика 
илмуланы доктору Алек-
сандр Лигачёв бла.

Ол соруугъа жууап излей, 
акъылыма бек алгъа быллай 
оюм келеди: сылтау ата-
бабаларындан анга ётген 
къанда болурму? Алай, мен 
билгенден,  Егор Кузьмични 
атасы 53 жылында, анасы уа 
80 жылында ауушхандыла. 
Тамата къарындашы Дми-
трий 1945 жылда госпитальда 
урушда алгъан жараладан  
ёлгенди. Потсдамда асы-
ралгъанды. Анга 27 жыл 
бола эди.

-Ашагъаны уа болурму 
эди сылтауладан бири? - 
деп сорама  дагъыда. 

- Ашны айыртламагъанды,-
дейди Александр Егорович. 
- Кючбюсюреу да тюйюл 
эди. Жаланда гречкадан как-
ны сюймегенди нек эсе да. 
Марокону да ашамагъанды. 
Аллергиясы бар эди анга. Ар-
тыкъ толу да болмагъанды.

-Аракъы, тютюн а ичген-
миди?

-Тютюн тартмагъанды. Аны 
ийисин окъуна кётюралмагъ-
анды. Аракъыны уа…жуму-
шагъыракъ къалай айтайым?

-Болгъаныча айтып къо-
ярыкъсыз, Александр Его-
рович!

-Оздургъан этмегенди. 
1988 жылда майда Москвагъа 
Рейган келеди да, атамы бла 
анамы АБШ-ны посольство-
суна къонакъ алыугъа чакъ-
ырадыла.  Ол анда жаланда 
бир бокал чагъыр ичген эди. 

Юйде уа бизге къонакъгъа 
академикле келселе, кёпге 
баргъан къызыу сёлешиу-
лени кезиуюнде 50 грамм 
коньякдан бла чагъырдан аз-
аз ичерге боллукъ эди. Аллай 
заты жылгъа бир 3-4 кереден 
кёп болмагъанды. 

-Да сора ахыры да ичме-
генди десегиз а!

-Иги чайны бек сюйгенди. 
Аны кеси жарашдыргъан-
ды. Давлениясы  тюшюп 
башлагъанда уа, кофеге 
кёчгенди. 

-Сау кюнню не ишлеген-
ди?

-Партия ишчи не ишле-
рик эди? Эрттенликде ке-
тип, ингирликде 9 сагъатда 
къайтханды. Неда андан да 
кеч. Солуу кюнледе уа юйде 
документле бла ишлегенди.

-Отпускасы уа болгъан-
мыды?

-Хау. Асламысында Мо-
скваны къатында санаторий-
леден биринде солугъанды. 
Тенгиз жагъасына бармагъ-
анды.

-Ишден бош заманында уа 
не бла кюрешгенди?

 -Кёп окъугъанды. Класси-
каны, партия литератураны. 
Гумилёвну жаратханды. Юй-
юбюзде уллу китапханабыз 
болгъанды. Дагъыда театрны 
сюйгенди. Анга уа аны мени 
анам  40-чы жыллада Ново-
сибирскде юйретген эди.

-Уугъа барыу, чабакъ ту-
туу дегенча затла уа?

-95-жыллыгъын биз аш ото-
уубузда юйюрюбюз бла бел-
гилегенбиз. Атам, алгъыш 
аякъны кётюре, былай деген 
эди: «Мен билген жаланда 

бир затды – ишлеген!»-деген 
эди. 

-Мындан он жыл алгъа 
Егор Кузьмич бла ушакъ 
этгеним эсимдеди. Ол манга 
метрону къатында тюбеген-
ди. Воробьёвла таула бла 
ёрге бара, мен анга 90 жыл 
болады деп ийнаналмай 
эдим. Алай тири атлагъан-
ды ол.

Юч сагъатны сёлешге-
нибизден сора уа ол мени 
бютюнда сейирге къалдыр-
гъанды. Швед къабыргъада 
жараула этгенди, велотрена-
жёрну педальларын да бур-
гъанды. Асыры терк бур-
гъандан, мен: «Боллукъду!» 
- деп окъуна къычыргъанма. 

-Хау, кюн сайын жаяу жю-
рюгенди. Эрттенликде за-
рядка этгенди. 90 жылына 
дери къыш лыжала бла кёп 
заманны учханды. 

-Саулугъу осалгъа не за-
манда айланнганды?

- 92 жылында. Воробьёвла 
тауладан метрогъа дери кё-
тюрюлгенде, атамы бир нен-
ча кере тохтап солугъанын 
эслегенме. Врачла жюрегине 
операция этерге керекди, 
алайсыз жарым жылдан кёп 
жашарыкъ тюйюлдю деген 
эдиле.

-Унагъанмыды сора? Ол 
жыл санда?

-Унагъанды. Билемисиз, 
ол саулугъуна артыкъ бек 
къайгъы этмегенди. Болсада 
диспансериязациядан жыл 
сайын ётгенди. Сора врачла 
айтхандан чыкъмагъанды. 

-Операция уа къалай ёт-
генди?

-Бек иги. Ренат Акчурин 

эки стент бла алты шунт 
салгъанды. Атам жангыдан 
жаяу жюрюп башлагъанды, 
алай швед къабыргъаны уа 
унутургъа тюшгенди. Ин-
сульту бла инфаркты да бол-
магъанды. 

98-жыллыгъында уа жар-
сыргъа тюшдю. Ол ваннада 
учхалап, аягъын сындыр-
гъанды. Больницада кёп 
жатханды. 99 жылында уа 
– жангы жарсыу. Пневмо-
ния. 100-жыллыгъын юйде 
белгилегенбиз. 5 апрельде уа 
биягъы пневмония къозгъал-
ды. Реанимациягъа тюшдю. 
7 майда уа атам ауушду. 
Аны Троекуров къабырлада 
асырагъандыла.

Басмагъа ТЕКУЛАНЫ 
Хауа хазырлагъанды. 

Су р атд а г ъ ы  э р 
киши Атабийла-

ны Мазанды. Халкъ 
усталадан бири эди. 
Сыбызгъыны аламат 
сокъгъанды. Ол аны 
жырлатхан, жилятхан, 
кюлдюртген, сарнатхан 
да этгенди. 

Кёп жылла мындан 
алгъа къызы Фатимат 
бла ушакъ этгенибизде, 
атасы тёртжыллыгъын-
да юйретген эди сыбыз-
гъы согъаргъа дегенди 
ол. Жарсыугъа, ким 
юйретгенин а  айтал-
магъанды. Энди ол за-
манда малда, къошда 
жюрюгенле кёбюсю сы-
бызгъы сокъгъандыла. 
Аладан да юйреннген 
болур, къошда кюреше, 
усталыгъын ёсдюрген 
болур. 

Тёртжыллыгъын-
дан башлап, ахыр 

кюнюне дери сыбыз-
гъыны жанындан ке-
термегенди. Кёчгюн-
чюлюкню заманында 
белгили къыргъыз, орус 
макъамланы юйренип, 
аланы да согъуп тур-
гъанды Мазан.  

Ол сёзню да уста-
сы эди. Бара тургъан 
адамны ызындан къа-
рап, жыр къурап да 
къойгъанды. Анга кёре  
агъачдан сейирлик 
къашыкъла, чёмючле, 
башха адырла да иш-
легенди. 

Материалыбызны 
жигити Огъары 

Малкъарда Мухолда 
туугъанды. Бек гитче-
лигинден малчылагъа 
къошулуп, къошлада 
айланнганды. Агъач 
усталыкъгъа да, баям, 
ол заманда юйреннген 
болур. Малчыла бош 
заманларында аллай 
зат бла жубана тургъан-
дыла.

Мазан къара кючлю 
болгъанды - пелиуан 
киши. Атасы Абустол 
да бёкем адам эди. 
Аны ана къарындаш-
лары да энчи жаш-
лача танытхандыла 
кеслерин. Малкъар-
дан тышында да кёп 
жерледе къарыуларын 
сынап айланнгандыла. 
Мазан акъылбалыкъ 
болгъандан сора аны 
да биргелерине элте 
тургъандыла. Эгечден 
туугъанны тутушханын 
да бек жаратхандыла. 

Аны бла байламлы 
Мазанны юсюн-

де болгъан бир ишни 
айтайыкъ.  Сюргюнню 
кезиуюнде ол  Къыр-
гъызстанны Къызыл 
Байракъ элине тюше-
ди. Анда уа тутушургъа 
юйреннген айыуланы, 
эл-эллеге жюрютюп, 

адамла бла жыгъыш-
дыргъандыла. Бир кюн 
ала жаш жашагъан элге 
да келедиле.  Терк окъ-
уна къарты, жашы да 
правлен аллына жыйы-
шадыла. 

Кюрешиу алайда 
башланады. Айыуну 
иелери жаныуар бла 
тутушургъа жигитлени, 

кеслерине базыннган 
гёжефлени чакъыра-
дыла. Аллай адам та-
былмайды. 

Ол заманда ортагъа 
Мазан чыгъады. 

Арада кюреш башла-
нады. Жаныуармы 
огъесе адаммы онглу 
болур? Азмы-кёпмю 
барды кюреш. Ахырын-
да малкъарлы жаш он-
глу болуп, айыуну тюпге 
салады. Адамла бек 
къууаннган эдиле, бю-
тюнда андагъы таулула.

Атабий улу бир за-
манда къара иш-

ден артха турмагъанды. 
Сюргюнден къайтхан-
дан сора Бабугент-
де тохтап, анда иш-
леп тургъанды. Кеси 
да белгили къобузчу 
Къазийланы Билялны 
къоншусу эди. Эки-
си да уллу шуёхлукъ 
жюрютгендиле. Бири 
сыбызгъыда, экинчи-
си да къобузда согъуп 
тебиреселе, бара тур-
гъанла жолларындан 
къайтып, алагъа тын-
гылап болгъандыла. 
Мазан сыбызгъысын 
алып орамгъа чыкъ-
са, сабийле тёгерегине 
басынып: «Сокъ, биз а 
тепсейик», - деп тохтар 
эдиле.

Билялны  Мазан бла 
бирге,  дагъыда 

бир дауурбасчы да ма-
жарып,  ансамбль къу-

раргъа умут этгенди. 
Жарсыугъа,  Къазий 
улу,  ауруп, ёлюп кетди. 
Ол мурат аны бла тол-
май къалады. 

1964 жылда район 
арада халкъ чыгъар-
мачыланы араларын-
да эришиуле барды-
радыла. Мазанны да 
чакъырадыла ары. Ол 

балдыргъандан кеси 
ишлеген сыбызгъысын 
да алып келеди. Ол 
кюн ары келгенлени 
кёп  ариу макъамла бла 
шагъырей этеди. 

Эришиулеге багъа 
бичген жюри биринчи 
жерни анга береди. Ол 
жыл ара шахарыбыз 
Москвада Совет Со-
юзну халкъ чыгъарма-
чыларыны араларында 
да уллу фестиваль ёте-
ди. Анга къатышыр-
гъа Черек райондан 
Улбашланы Азноргъа, 
Атабийланы Мазаннга 
эм Маммеланы Маго-
метге буюрадыла. 

...Биченни кезиую. 
Дырынны зама-

ны. Азнор хапар билир-
ге Мазаннга келеди. 
Кесине тюбеялмайды. 
Юйдегиси уа: «Аны ды-
рыны кёпдю, бусагъат-
да баралмаз», - дейди. 
Ишни болушу Кючмез-
ланы Шакъманнга же-
теди. Ол а райкомну 
биринчи секретарыды. 
Ол кеси келеди Мазан-
лагъа. Ол заманда анга 
ким угъай дерик эди. 
Алай бла, не ишине да 
къарамай, Атабий улу 
Москвагъа барыргъа 
эркин этиледи. Аны ары 
хазырларгъа уа Улбаш 
улуна буюрадыла. 

Азнор ишни къолгъа 
алады. Башындан 

аягъына дери таулу 

кийимле тикдиртеди. 
Анга кёре къама да 
мажарады. Бир кюн а 
Нальчикге келтиреди 
да,  тюрсюнлю металла 
заводну директоруна 
тюбетеди. Сора бал-
дыргъан сыбызгъыны 
анга кёргюзтедиле. Ол 
а усталарын чакъыра-
ды да, алагъа буюрады. 
Ала  да ишни болжал-
гъа салмайдыла да, 
инструментни акъкъа-
лай быргъыдан ишлеп 
бередиле. Мазан анга 
бек къууаннган эди. 

Хар зат хазыр бол-
гъандан сора  юч 

малкъарлы да Мо-
сквагъа тебирейдиле. 
Мазанны юй бийчеси 
уа Азнордан: «Жаш-
ха къатын аллыкъбыз 
да, аны тоюна быллай 
затла керекдиле»,- деп  
тилейди, аллыкъ зат-
ларын къагъытха жа-
зып да береди. Аны 
нек сагъыннганыбызны 
артдаракъ ангыларсыз.

Ара шахаргъа фе-
стивальгъа тебиреген 
юч жашны да бирер 
фахмусу барды. Атабий 
улу уста сыбызгъычы, 
Азнор сейирлик  къо-
бузчу, сейирлик жырчы. 
Мамме улу да кеси за-
манында аламат жыр-
чыладан бири. Была 
жолгъа тебирегенде, 
аланы ашыра вокзал-
гъа кёпле келген эдиле. 

Жашла  Москвагъа 
жетгенде, фести-

вальны бардыргъанла-
ны келечилери алагъа 
тюбейдиле. Останкино-
ну тёртюнчю этажына 
элтедиле. Кече анда 
къаладыла. Эрттенлик-
де  эртте Мазан Аз-
норгъа: «Балам, Аллах 
ючюн,  балконнга чыкъ 
да, бу бийикден Жал-
пакъ жайлыкъгъа бир 
къара, анда кюн тие 
болурму, дырыным бир 
кёпдю», - дейди. Оюнчу 
адам эди Атабий улу.

Была Москвада он-
беш кюн турады-

ла. Мазан анда да бир 
ууахты намазын къой-
магъанды. Азнорну хай-
ырындан Останкинону 
директору бла шагъы-
рей болуп, намазларын 
аны кабинетинде этип 
тургъанды. 

Бери атланнганда, 
аны къонакъгъа чакъ-
ырады. Артда ол да 
келген эди. Эки ыйыкъ 
Мазанны юйюнде ту-
руп, Малкъарны ариу 
жерлери бла шагъырей 
болуп кетгенди. Ол кел-
ген кюн Мазан анга уллу 
къочхар сояды. Къысха 
заманны ичинде бу эки 
адам уллу шуёхла бол-
гъан эдиле. 

Фестивальда тойгъа-
оюннга хунерлери бол-
гъанладан юч жюзден 
артыкъ адам болгъан-
ды. Совет Союзну кёп 
тийрелеринден. Алагъа  
тамата айырыргъа ке-
рек болгъанда, ол кел-
генле барысы да бир-
ден башындан аягъына 
дери таулу кийимледе 
болгъан  Атабий улуну 
айырадыла. 

Дагъыда ол жол бу 
юч жаш бла бир 

болгъан ишни да ай-
тайыкъ.  Фестиваль 
бошалгъандан сора 
жашла ючюсю да вок-
залгъа келедиле. Аз-
норну къолунда Мазан-
ны юйдегиси айтхан 
затладан топпа-толу 
уллу къара чемодан. 
Алайда поездни бираз 
сакъларгъа тюшеди. 
Азнор, Мамме улу да 
бир жумуш бла тышы-
на чыгъадыла. Къал-
гъаннга уа жюклеге 
сакъ бол деп  кетедиле. 

Бираздан келселе, 
аллайгъа кел, ол 

заманда халкъда бек 
жюрюген «Катюша» 
жырны Мазан сыбыз-
гъыда согъа, тёгере-
гине уа адамла басы-
нып, кими тепсей, кими 
тынгылай. Нёгерлерин 
кёргенде,  сокъгъанын 
къояды. 

Адамла да чачыла-
дыла. Къарасала, ичи 
харакетден толу чемо-
дан а жокъ… «Энди уа 
не этейим? Мазанны 
юйдегисине не айтып 
кёрюнейим», - деп, Аз-
нор башындан тутуп, 
оу-шау этеди. Аны кёр-
ген Атабий улу да, шу-
ёхун жапсарыргъа кю-
реше: «Къайгъы этме, 
Аллах айтса, чемодан 
табылыр. Ол мени бол-
гъанын билмегендиле 
ансы, тиерик тюйюл 
эдиле. Бусагъат къай-
тарлыкъдыла», - дейди. 
Ариу тилли адам эди 
Мазан - жырчы, той-
чу, оюнчу, уста къоллу, 
аламат сыбызгъычы. 

Поезд да келип, 
адамла анга мине 

тебирегенде, бир орус-
лу къатын чемоданны 
букъдурулгъан жерин 
кёргюзтеди. Мазан къу-
уанады: «Айтхан эдим 
да, Аллах мени бек сю-
еди» - деди.

Атабий улу жашаууну 
асламысын Бабугентде 
ётдюргенди. 1976 жыл-
да ауушханды. Жаннет 
ахлусу болсун.

ОСМАНЛАНЫ 
Хыйса. 

СУРАТДА: Атабийланы 
Мазан сыбызгъы согъа 
турады.

Авторланы юслеринден. Османланы 
Хыйсаны бизни окъуучуларыбыз иги 

таныйдыла. Ол Къазахстанда туугъан тё-
люденди. Герпегежде ёсгенди. Армияда 
къуллукъ этип келип, къурулушчу инженер-
ге окъугъанды, алай мураты уа журнали-
стикагъа келтиргенди. 1998 жылдан бери 
«Заман» газетде ишлейди. Корреспондент 
болуп келип, бёлюмню таматасына дери 
ёсгенди. Хыйса «Балкария сквозь века», 

«Анамы урчугъу», «Малкъар уя», «Жаш-
ладан хапар айтыгъыз» деген эм башха 
китапланы авторуду. Россейни Жазыучу-
ларыны  союзуну члениди. 

Энвер Хохоев осетин назмучуду, проза-
ик, публицист, кёчюрюучю, кесаматчы. Ол 
Осетияда Сурх-Дигора деген элде туугъ-
анды. Окъуууна кёре филологду. Шимал 
Осетияны Жазыучула союзунда поэзия 
бёлюмге таматалыкъ этеди. Ол халкъын 
сюйген адамды. Политика репрессияланы 
сынагъанланы ассоциацияларыны Шимал 
Осетиядагъы «Номаран» атлы регион 
жамауат биригиулерини таматасыны орун-
басарыды. Россейни Жазыучула союзуну 
члениди. Жыйырмагъа жууукъ поэзия, 
проза, кесамат китапланы авторуду. 

Бу эки автор жазгъан китапны юсюнден 
айтханда, аны биринчи кесеги орус тилдеди. 
Осман улуну хапарларын Жаболаны Асият 
кёчюргенди. Энвер Хохоевни назмуларын 
а Анатолий Миголь, Алексей Суровцев, Ма-
рия Ногтева, Валентина Кокоева-Грищенко 
кёчюргендиле. Бери аны «Бёлюннген сюй-
меклик» деген поэмасы да киргенди. 

Китапны презентациялаугъа кёп адам 
келгенди. Аланы араларында «Но-

маран» атлы регион жамауат биригиуню 
таматасыны экинчи орунбасары, РФ-ни 
билим бериуде отличниги, Шимал Осе-
тияны халкъгъа билим бериуде сыйлы 
къуллукъчусу Тамара Кайтукова, «Мах-
дуг»  журналны баш редактору Оксана 
Хетагурова, журналист, жазыучу, назмучу 
Наталия Куличенко, Владикавказда ара 
музейни тамата илму къуллукъчусу Сергей 
Цхурбаев, бешинчи профессионал учили-
щени устазы Римма Кайтукова бла анда 
окъугъан жашла эм къызла, институтланы 
университетни да устазлары эм студентле-
ри, сора Клавдия Джусоева – Осетияны 
халкъ жазыучусу, поэт Нафи Джусойты-
ни эгечи болгъандыла. Бизден къалам 
къарындашына билеклик этерге поэт, 
«Минги-Тау» журналны баш редактору, 

Къарачай-Черкесни халкъ поэти Додуланы 
Аскер баргъанды. 

Чыгъарманы магъанасыны юсюнден 
айта, Тамара Кайтукова: «Бу шуёхлукъ 

китабыды. Бизни халкъларыбыз къыйын, 
жарыкъ кюнлеринде да бирге бола кел-
гендиле, ала бир тамырлыдыла. Биз аны 
жашауда кёребиз – небиз да бирге ушай-
ды: адетлерибиз, тёрелерибиз, эл-журт 
атларыбыз, тукъумларыбыз окъуна. Ол 

бизни арабызны бютюнда жууукъ этгени 
баямды»,- дегенди. 

Ызы бла ол Османланы Хыйсаны анда 
басмаланнган хапарларын окъугъанын, ала 
эсде къалырча темалагъа жазылгъанларын 
да белгилегенди. Сора: «Кечеги жолоучу», 
«Акъ жилян» деген хапарлада таулу халкъ-
гъа этилген артыкълыкъны – кёчгюнчюлюк-
ню юсюнден айтады Хыйса. Тарыхха кирген 
сынауланы суратлау келлик тёлюлеге ол 
терсликни этмезге болушурукъду деп, мен 
алай ангылайма», – деп да къошханды.

Римма Кайтукова уа: «Хыйсаны хапар-
ларын окъугъанымдан сора ала окъуу-

чуну кёп затха юйретириклерине ийнанама. 
Тарыхны юсюнден кёпле айтадыла, алай 
болду, былай болду деп. Мен оюм этгеннге 
кёре уа, аны юсюнден шартла бла, окъуучу 
эсинде сакъларча суратлаула бла айтыргъа 
керекди. «Анамы урчугъу» деген чыгъарма, 
дагъыда аны новелла халда жазылгъан 
бир къауум хапары ананы огъурлу сыфа-
тын къурайдыла. Аланы окъугъанла анала-
рына ол сагъатда окъуна сёлешириклерин, 
аны халын сурарыкъларын билеме. 

Аналары дунияларын алышханла уа 
аланы эсгерип, иги ишле этерге кюреши-
риклерине да ийнанама. Ма ол шартла 
быллай чыгъармаланы сабийле школда, 
башха жерледе да окъургъа керек болгъан-
ларын бютюн къаты эсгертедиле», – деп 
сёлешгенди.

Сергей Цхурбаев: «Мен музейде иш-
лейме. Анда Малкъарны бла бизни бирге 
байлагъан архив къагъытла сакъланадыла. 
Белгили жазыучубуз Коста Хетагуровдан 
башлап Георгий Кокиев деген тарых алимге 
дери малкъарлыланы, аланы тарых жол-
ларыны юслеринден кёпле жазгъандыла. 

Бюгюн а бизни адабият этеди бир бирге 
жууукъ. Аны аллай кючю барды. Бу эки 
жазыучу – кавказ халкъланы келечилери - 
шуёхлукъларына шагъатха чыгъаргъанды-
ла бу китапны, аны бла бизни да бир бирге 
бютюнда жууукъ этгендиле. Бу биринчи 

уллу ишди, аны ызы бютюнда къолайлы 
болур деп ышанама», – дегенди. Ол анда 
бу эки шуёхха атап, кеси жазгъан назмуну 
да окъугъанды.

Владикавказда ёсген орус назмучу 
Наталия Куличенко: «Шуёхлукъну 

белгиси болгъан бу аламат китапны пре-
зентациясы библиотекада этилгенине мен 
бек ыразыма. Кёп адамланы ариу атлары, 
сагъышлары, оюмлары, жашау болумла-
рыны хапарлары сакъланнган сыйлы жерге 
тюшюп, ол бизни бютюнда бай этгенди. 

Османланы Хыйсаны хар бир хапары 
кёз аллынга келип сюелген суратды. Ол 
окъуучуланы халаллыкъгъа, ата журтну 
сюерге, ата-анагъа, таматагъа намыс 
этерге юйретеди чыгъармалары  бла. 
Энверникиле да назму, хапар болса да, 
жюрегинги къозгъамай къоймайдыла. 
Аны бла бирге была экиси да поэтдиле 
жюреклери бла – аламат табийгъатыбыз-
гъа, адамлыкъгъа, халаллыкъгъа махтау 
саладыла. Аллах бизге буюргъан бу ариу 
жерде  къарындаш, эгеч болуп жашайбыз. 
Ол биргеликни Аллах узакъ этсин. Энтта 
да кёп китапла жазсынла бу эки фахмулу 
адам», – дегенди. 

Клавдия Джусоева уа, Халкъла аралы 
педагогика академияны члени, Вла-

дикавказда Коста Хетагуров атлы къырал 
университетни педагогика кафедрасыны 
доценти, аны къарындашы Нафи Къулий-
ланы Къайсын бла эмда Алим Кешоков 
бла, башха жазыучула бла да шуёхлукъ 
жюрютюп тургъанын эсгертгенди. Энди 
ала баргъан жол бла Хыйса бла Энвер бар-
гъанларына къууаннганын да билдиргенди. 
Аны бла бирге ол бизде аны къарындашын 
унутмай, эсгере, басмалай тургъанлары 
ючюн ыразылыгъын билдиргенди. 

Нафи Джусойтыни назмулары чыкъгъан 
«Минги- Тау» журналны анга саугъагъа До-
дуланы Аскер элтгенди.  Ол былай айтханды: 
«Адамны шуёху, нёгери душманы болуп да 
къалады жашауда, алай къоншусу уа не 
заманда да къоншулай къалады. Ма аны 
ючюн анга кёз къарам да башхады. Анка-
рада Къайсыннга мермер сын таш сала 
туруп, анда не жазылсын деп, кёп сайлау 
этгендиле. Сора «Битеу адам улун сюйген 
тынчды, алгъа къоншунгу сюе бил», – деп 
Къайсынны бу сёзлерин жазгъандыла 
алтын харфла бла. Алада акъылманлыкъ 
барды. 

Бизни миллетледе къоншу не татлы жуу-
укъдан да багъалыды. Ма быллай китапны 
чыгъарыу оюм алдан да ариуду, шуёхлукъ-
ну кючлендириуде аны магъанасы да кюч-
людю. Хыйсаны чыгъармачылыкъ ишини 
юсюнден айтханда, аны китапларына букъу 
къонуп турмайды бизде. Аланы излейдиле, 
сурайдыла, окъуйдула. Бу къыйын дунияда 
шуёхлукъ халда жашаргъа керекбиз, Ос-
ман улу бла Хохоевча», – дегенди.

Студентле бла школчула концерт про-
граммаларын кёргюзтгендиле. Хыйсаны 
сёзлерине Тамбийланы Къасбот такъ-
гъан жыргъа тынгылагъанларында, аны 
магъанасын ангылап, кёплерини  кёллери 
толгъанды. Презентациялау аллай ариу 
халда ётгенди.

МУСУКАЛАНЫ Сакинат.

ЭСДЕ ТУТУУ

Фахмулу сыбызгъычы, огъурлу, жарыкъ инсан 

Жууукълукъну бла шуёхлукъну кючлендирирге 
хайырын тийирген чыгъарма

Бу кюнледе Владикавказда Осетияны ара библиотека системаны ючюнчю 
филиалында белгили малкъар жазыучу, журналист Османланы Хыйсаны 
бла дюгерли назмучу Энвер Хохоевни «Ассалам-алейкум! Юйюгюзге да 

игилик!» деген аты бла чыкъгъан китапларыны презентациясы баргъанды. Бу 
эки башха тилли авторну бир анда берилген чыгъармалары юч тилде жазы-

лыпдыла: малкъар, осетин, орус. Ары назмула, хапарла да киргендиле. 

ФЕДЕРАЛ ГАЗЕТЛЕ НЕНИ ЮСЮНДЕН ЖАЗАДЫЛА

Лигачёв 100 жылгъа дери къалай жашаялгъанды
Тинтиуле

Жер башында АБШ 
бек къоркъуулуду 

дегендиле

-Мен Лигачёвха алай кёп жашаргъа себе-
плик этген юч амалны айырлыкъ эдим,-дейди 
белгили гериатр, геронтолог, кёп болмай 
«Азбука долгожителя» деген китапны чыгъ-
аргъан Валентин НОВОСЁЛОВ. 

1.Кёп жюрюгени, санларын дайым ишлетгени.
 Ол затла адамны саулай чархына иги жарай-

дыла. Лигачёв аягъын сындыргъандан сора 
жюрюялмай башлады да, ёпкелерине олсагъат 
чып тюшдю. Ол а уллайгъанланы къарыусуз 
жерлериди.  Ол эки ёпкеси да пневмония болуп 
ёлгенди. Аягъы сынмай, жаяу жюрюгенин, 
физкультурасын да тохтатмаса эди, энтта жаша-
рыгъына ишексизме.

2.Диспансеризация, врачланы айтханларын 
этиу.

Ол бек магъаналыды, артыкъда эр кишиле-
ге. Ала уллу кёллюлюкденми огъесе къоркъ-
гъанданмы, больницагъа жаланда ауруулары 
озгъандан сора барыучудула. Лигачёв а 92 
жылында окъуна жюрегине операция этдирирге 
къоркъмагъанды! Мен «Смерть Ленина» деп 
документли китап жазгъанма.  Бачамагъа Гер-
манияны бла Россейни бек иги специалистлери 
бакъгъандыла. Ильич аланы айтханларын этсе 
эди, 53 жылында ёлмез эди.

Сталин а, белгили болгъаныча, докторлагъа 
ышанмагъанды. Ма аны заманында чыкъгъанды 
«врачла-хаталыла» деген сёз тутуш. Кремльни 
баш врачы Евгений Чазовну эсгериулерине кёре, 
Брежнев бла Ельцин да «къыйын къылыкълы 
саусузла» болгъандыла. Аны себепли ала да кёп 
жашагъанлагъа къошулмагъандыла. 

3.Жашауда бир затха жетерге итиниулюгю.

Лигачёв, ол кеси айтханнга кёре, социализмни 
къурау бла кюрешгенди, совет халкъгъа къуллукъ 
этгенди. Ол  итиниулюгю тюз болгъанын бла 
къалгъанын сюзмейик. Мен медицина жанын 
алып айтама. Мураты болгъанды, ол жашау-
уну магъанасын тутханды, этген иши жюрек 
ырахатлыкъ бергенди. Политбюродан Горбачёв 
аны 70-жыллыгъыны аллында кетергенди. Ол 
заманда эр кишиле пенсиягъа 60 жылларында 
чыкъгъандыла. 

Лигачёв  чабакъла да тута, тынч-ырахат жа-
шаргъа боллукъ эди. Алай этмеди. Ишлегенин 
къоймады. Къырал Думаны бек уллайгъан 
депутаты болду. 2013 жылгъа дери КПРФ-ни 
АК-сында ишлеп турду. Китапла, статьяла жаз-
гъанды, адамла бла тюбешгенди, социализмни 
ниетлерин къоруулагъанды. 

 Жашау аны кёп кере абындыргъанына да 
къарамай, игиликге ийнаннганлай къалгъанды. 
Бек магъаналысы уа – кишиге аман ниет тут-
магъанды. Ельциннге да трибунадан кёзюне 
къарап айтханды: «Сен терссе, Борис!» - деп.

 -Ол тютюн тартмагъанды, аракъы бла чагъ-
ыр ичмегеннге сана да къой!

 -Тютюн саулукъну бузмай къоймайды. Ичгини 
юсюнден айтханда уа, врачланы араларында 
аны юсюнден тюрлю-тюрлю оюмла жюрюйдю-
ле. Лигачёвну стресс кезиулени кётюрген кючю 
болгъан сунама. Анга жюрек къыйынны унутур 
ючюн аракъы не чагъыр керек болмагъанды.

 Мен оюм этгенден, адам алдамай эсе, ол сан-
да кесин да, тутхан ниетлерине, жашау жорукъ-
ларына кертичилей къала эсе, узакъ ёмюрлю 
болургъа андан иги амал жокъду. 

АЛИМНИ ОЮМУ
КОММУНИСТНИ ТИРИЛИГИНИ ЮЧ АМАЛЫ

УЗАКЪ ЁМЮРЛЮ 
КЪУЛЛУКЪЧУЛА

(Политбюрону ёлген член-
лери)

1.Егор Лигачёв – 100 жыл
2.Лазарь Каганович – 97.
3.Вячеслав Молотов -96. 
(СССР-ни къоруулау мини-

стри, маршал Сергей Соколов 
101 жыл жашагъанды. Ол По-
литбюрогъа членнге кандидат 
болгъанды.)

РЕКОРД КИМ 
САЛЛЫКЪДЫ?

 (Политбюрону жашап тур-
гъан членлери)

1.Ефрем Соколов – 95 жыл.
2.Николай Слюньков – 92.
3.Вадим Медведев – 92.
4.Николай Рыжков - 91.
5.Михаил Горбачёв - 90.

Туризм

Хасанияда  Аттоев атлы орамда, 
«Стекляшка» тюкенни аллында  
жылны къайсы кезиуюнде да  
жер тюбюнден суу чыгъып, черек 
болуп, тёгерекге жайылады. Ол 
шаудан тюйюлдю, быргъыла те-
шилип, аладан чыгъады. Болум 
машиналада, жаяу баргъанлагъа  
да чырмау салады.  

Алайдан берлакъ келиб а, Рабо-
чий  бла  Къарындашла Рахайланы 
атларын жюрютген орамла бирге 
къошулгъан жерде, гитче илипин-
ни къатында уа канализация бош-
ланып, кир суула тышына чыгъ-
ып, ол черекчикге  саркъадыла.  
Алайда жашагъанлагъа, ол тийре 
бла айланнган адамлагъа да аны 
ийиси  артыкъ хычыуун тиймейди.

Бу хал былай болуп тургъанлы 
экинчи ыйыкъ барады. Анга ол 
тийреде жашагъанла болмасала, 

тийишли адамла къулакъ салмай-
дыла. Не сакълай болурла?

ХОЛАЛАНЫ Марзият.

СКГИИ-ни культуроло-
гия кафедрасыны «Со-
циал-маданият иш» деген 
ызыны студенти Хочуланы 
Танзиля, «Битеуроссей 
билим бериу онлайн-олим-
пиадагъа» къатышып, же-
тишимли болгъанды.  «Ис-
кусство» номинацияда 
таулу къыз биринчи дара-
жалы дипломгъа тийишли 
кёрюлгенди.

О л и м п и а д а г ъ а  д е р и 

конкурсха къатышханла 
культ ураны бла искус-
ствону тарыхларын билиу 
бла байламлы соруулагъа 
жууапла бергендиле. Анда 
ахшы кёрюмдюле болдур-
гъанлагъа уа эришиуню 
андан ары бардырыргъа 
эркин этилгенди. Танзиля 
бек игилени къауумуна 
киргенди. Ол 100 балл-
дан 96-сын алгъанды эм 
биринчи жерге тийишли 

болгъанды.
Дагъыда алгъаракъда 

ол вузну «Студент года» 
деген конкурсуна къатыш-
ханды. Интернетде къол 
кётюрюуню эсеплери бла 
«Приз зрительских симпа-
тий» деген номинацияда 
анга биринчи жер берил-
генди.

КЪАСЫМЛАНЫ Аминат.

Яникойда ишлене тургъан 
жангы спорт комплексни 
къурулушу толусунлай бо-
шалмагъан эсе да, ыйых 
кюн анда стол теннисден 
элни чемпионаты бла би-
ринчилиги бардырылгъан-
дыла. Мында,  Каменкада 
да жашагъан жаш тёлюню 
араларында спортну бу тюр-
люсю кенг жайылыпды. Ол 
себепден элни Муслийман 
организациясыны башчы-
сы Элеккуланы Хасан хажи 
быллай эришиулени жыл 
сайын ётдюреди. Аны къу-
рауда анга эл школну физ-
культурадан устазы Биттир-
ланы Расул да болушлукъ 
этгенди.

Турнирге жыл санлары 17-
ден кёп  болмагъанла эм 18-
ден атлагъанла къатышхан-
дыла. Спорт комплексде эки 
стол салынып, эки къаууму 
да заманны бошуна жибер-

мей эришгендиле. Абадан-
ланы юслеринден айтханда, 
аланы араларында предпри-
нимательле, тепсеучюле, 
устазла да бар эдиле.

Алай бла  жашыракъланы 
араларында биринчи жерге 
Темиржанланы Имран тий-
ишли болгъанды. Анга хор-
латхан Гелястанланы Амин 
экинчи жерни алгъанды. 
Чораланы Ислам а ючюн-
чюге чыкъгъанды. 

Тамата тёлюню арасында 
Темиржанланы Алий хор-
ламны ычхындырмагъанды. 
Аны бла финалда сермеш-
ген Газаланы Ахмат «кю-
мюш» къытханды. Доммакъ 
майдалны уа Газаланы Алим 
алгъанды. Хорлагъанла дин  
организацияны саугъалары-
на тийишли болгъандыла. 

ТАППАСХАНЛАНЫ 
Аминат.

Кърымны Евпатория шаха-
рында каратеден «Кубок ТЭС» 
деген тёрели битеуроссей тур-
нир ётгенди. Анга Россейни 
онбеш регионундан тюрлю-
тюрлю жыл сандагъы жашла 
бла къызла къатышхандыла. 
Элбрус районда олимпиада-

лы резервни спорт школундан 
спортчула ахшы кёрюмдюле 
болдургъандыла.

 Жашланы арасында 
Текуланы Алим бла Алий, 
Къурманланы Къаншаубий, 
Тамерлан Мухин, Тенгиз Кал-
дани, къызладан Мария Шма-

Россейни Тау-лыжа спорт-
дан федерациясы Минги та-
уда жарау этерге ахшы онг-
ла къуралгъанлары ючюн 
Къабарты-Малкъарны баш-
чыларына ыразылыкъларын 
билдиргендиле. «Регионну 
башчысы Казбек Коков-
ну юсю бла республиканы 
властьларына, Спорт ми-
нистерствосуна жюрекден 
ыспас этгеними билдирирге 
сюеме. 

Казбек Валерьевич, жан-
гыз да «Эльбрус» курорт 
бла чекленмей, тау-лыжа 
спортну айнытыугъа къайгъ-
ырады. Бусагъатда панде-
миягъа, аны бла байламлы 
чыкъгъан чурумлагъа къа-
рамай, субъектде тау-лыжа 

спортну жангы даражагъа 
чыгъарыугъа аслам эс бу-
рулгъаны бютюн уллу магъ-
ананы тутады», - дегенди 
федерацияны президенти 
Леонид Мельников энчи  
сайтында. 

Ол бюгюнлюкде курорт-
да къуралгъан  тынгылы 
болумла  келир  заманнга 
жангы планла салыргъа 
онг бергенлерин да чертип 
айтханды. «Бу жайда, Минги 
тауда жарау этиу жыйылы-
ула бла «жайгъы къарда» 
абадан спортчуланы арала-
рында тёрели эришиуледен 
сора да, сабий-жаш тёлю 
турнирлени къурар умутубуз 
барды, алагъа уа кёп адам 
къатышырыкъды. 

Тергеулеге кёре, быйыл 
бери къыралны 20 регио-
нундан 300-ден аслам тау 
лыжачы келликдиле. Ол а 
курортну башчылары жер-
жерли инфраструктураны 
игилендириуге уллу къыйын 
салгъанларыны хайырын-
данды», - деп къошханды ол.

Кесини оюмун белгили 
лыжачы, Россейни кёп кере 
чемпиону Павел Шестаков 
да билдиргенди: «Жарау 
этиу трассаны качествосу, 
айхай да, аламатды, хайыр-
ланыугъа жангы эки канат 
жол да берилликдиле. Бый-
ыл кюнню халы да игиди, 
ариу къар жаугъанды. Была 
барысы да жарауну тынгы-
лы, тынч да бардырыргъа 

онг бередиле. Курортну ин-
фраструктурасыны юсюн-
ден да айтыргъа излейме: 
къонакъ юйледе отоуланы 
халлары, аш-азыкъ бла жал-
чытыу, логистика жаны бла 
чурумла чыкъмагъандыла». 

Эсгертиу. Бу кюнледе 
Россейни тау-лыжа спорт-
дан миллет жыйымдыкъ 
командасы «Эльбрус» ку-
рортда юйрениу-жарау этиу 
жыйылыуларын бардыр-
гъанды. Минги таугъа битеу 
да 20 спортчу келген эдиле, 
усталыкъларын мында къы-
ралны башха регионларын-
дан командала да ёсдюрюр 
муратлыдыла.

КУЛЬЧАЛАНЫ Зульфия 
хазырлагъанды. 

Къабарты-Малкъардан 
фахмулу атлетле Мария 
Ласицкенеге (Кучина) бла 
Михаил Акименкогъа 2021 
жылда Олимпиада оюнлагъа 
къатышыргъа эркинлик бе-
рилгенди, деп билдиредиле 
республиканы Спорт мини-
стерствосундан.

Женгил атлетиканы би-
теудуния ассоциациясыны 
допингге къажау комитети 
аланы кандидатураларын 
къабыл кёргенди. Ассоциа-
цияны советини оноууна кёре, 
Токиода оюнлагъа Россейден 
тестированияны халкъла ара-
лы пулуна кирген 10-дан кёп 

атлетни иерик тюйюлдюле.
Мария Ласицкенеге 28 жыл 

болады, ол Россейни кёп 
кере чемпионуду, женгил 
атлетиканы тарыхында дуни-
яны чемпионатында юч кере 
хорлагъан жангыз спортчуду. 
26-жыллыкъ атлетчи Михаил 
Акименко дунияны чемпио-
натыны кюмюш призёруду. 
Россейли, халкъла аралы 
эришиуледе да алчы жерлеге 
дайым чыкъгъанлай турады. 
Ала экиси да башда сагъы-
нылгъан пулгъа киредиле.

ХАБИБУЛЛАХЛАНЫ 
Зульфия. 

Омскда  Россейни ка-
ратеден биринчилиги ёт-
генди. Анга 57 региондан  
14-20-жыллыкъ спортчу-
ладан мингден артыгъы 
къатышханды. Анда Эл-
брус райондан Алихаджи-

ланы Керим ахшы кёрюмдю 
болдургъанды. 16-17-жыл-
лыкъланы арасында, 61 
килограммгъа дери ауур-
лукълары болгъанланы къа-
уумунда эрише, ол алты 
сермешден бешисин хор-

лам бла бошагъанды эмда 
кюмюш майдалгъа тийишли 
болгъанды. 

Керимни Россейни жаш 
тёлю жыйымдыкъ коман-
дасына къошхандыла. Анга 
Европаны биринчилигине 

кандидатхача къараллыкъ-
ды.  Ол эришиуле уа июльда 
Хорватияда ётерикдиле.

СУРАТДА: тапкада сол 
жанында биринчи Алихад-
жиланы Керимди. 

Элбрус тийресинде орналгъан 
«Вольфрам» пансионат хайырланы-
угъа берилгенли отуз жыл озгъанды. 
Сегиз къатлы мекямны Терс-Къолну 
айбат тийресинде сюегендиле.

Аны Тырныауузну вольфрам-мо-
либден комбинат кесини ырысхы-
сына ишлегенди, предприятияда 
уруннганла солурча, саулукълары-
на багъарча. Профсоюз комитет 
хакъсыз путёвкала бёлгенди, анда 
отпускларыны жартысын ётдюрюр-
ге излегенле Минги тау тийресине 
атланнгандыла. Андан сора да, солуу 
кюнню турлары къуралгъандыла: 
битеу цехлени ишчилери ыйыкъны 
ахырында солургъа чыкъгъандыла 
эм эндиги ыйыкъны ал ишчи кюнюне 

къайтхандыла. 
Аламат табийгъат, таза тау хауа, 

гара суула адамланы бери тартып, 
ала «Вольфрамгъа» сюйюп келген-
диле. Комбинат тохтагъандан сора 
пансионат республиканы иелигине 
кёчюрюлгенди. Андан бери ары 
туристле келедиле, ол санда тыш 
къыралладан да. 

Ол сау жылны тохтаусуз ишлей-
ди. Къышда эм жайда бери тири 
солууну излегенле жыйышадыла. 
«Вольфрамда», тау жерни бирси 
турист объектлериндеча, Минги та-
уну тийресини къонакъларына тау 
лыжалада эм сноубордда учаргъа, 
Элбрусха эм Ара Кавказ тизгин 
тауланы бирси жууукъ тёппелерине 

ёрлерге, тарлагъа жолоучулукъгъа 
бла экскурсиялагъа барыргъа онгла 
къуралыпдыла. 

ТЕМИРЛАНЫ Анатолий.
СУРАТДА: «Вольфрам» пансионат.

Газгъа хакъсыз 
кимлени  

къошарыкъдыла?
РФ-ни Президенти Владимир Пу-

тин алгъаракъда газ жетген элледе 
юйлени анга 2023 жылгъа дери 
хакъсыз къошаргъа буйрукъ бер-
генди. РФ-ни Правительствосунда 
Финансла университетни препода-
ватели Игорь Юшков ол хар кимге 
да хакъсыз болуруна ишеклиди: «Газ 
ызлагъа, ол орамларына келген 
юйлени къошарыкъ болурла, баям. 
Къоншу орамдан тартсала, бек иги. 
Шёндю аны ючюн миллион сомдан 
артыкъ излейдиле. Узакъда юйлеге 
уа быргъыланы не хазна созсунла. 
Къалай-алай болсада, юйде газ 
быргъыланы кесигиз орнатыргъа 
керексиз. Айтылгъаныча, хакъсыз 
а жаланда орамда баргъан ызгъа 
къошарыкъдыла».

Сетьге хакъсыз къошулурча юйде 
газны хайырланыуну мардасы бир 
сагъатха жети кубометрден артыкъ 
болмазгъа керекди. Тергеулеге кёре, 
ол 300 квадратметрлик журтну жы-
лытыргъа, аш этерге, сууну къайна-
тыргъа да жетерикди.

Къышда жай  
чархла ючюн – тазир
Айтханларына кёре, машинала-

рына къышда жай чархла салып 
айланнганланы жууапха тартыргъа 
умут этиледи. Шёндю ол ПДД-гъа 
кийириллик къошакъ тюрлениуле-
ни проектиди, бузукълукъла ючюн 
жангы тазирле 2022 жылда биринчи 
мартха дери боллукъ тюйюлдюле. 

Анда уа, жылны кезиуюне келишме-
ген чархладан сора, башха затла да 
боллукъдула, сёз ючюн, бюгюлген 
бампер неда жанып тургъан «Check 
engine» чыракъчыкъ. Экинчиси ючюн 
500 сом тёлерге тюшерикди. 

«АБС» чыракъ жанып болса уа, ма-
шинаны тормоз системасын тап иш-
летгинчи, инспектор аны бла жолгъа 
чыгъаргъа къоярыкъ тюйюлдю. Маши-
наны чыракъларын тазалаучу система 
бузулгъаны, къоркъуусузлукъну «жа-
стыкълары» ишлемегени, водительни 
кёз аллын жапхан затла орналгъаны 
да тазирге келтирликдиле.

- Документни баш магъанасы – 
машинаны жолгъа салыргъа къор-
къуулу этген сылтауланы жик-жиги 
бла тохташдырыуду, - дегенди авто-
эксперт Игорь Моржаретто. -Аланы 
хар бири ючюн тазир салып турурла 
деп сунмайма, алай жууаплылыкъны 
кючлендириуню эм башына салгъан-
ларына уа сёз да жокъду.

Мешхутну юсюнден 
закон неге керекди?

Федерацияны Совети мешхутну 
юсюнден закон чыгъарыргъа оноу 
этгенди. Бирле бизде бу сферада да 
жокъмуду низамлыкъ деп сорурла. 

- Алай иш башхадады – къырал 
мешхут бла байламлы ишлени къа-
ты къолда тутханында. Талай жыл 
мындан алгъа закон кийирип, аны 
къурутургъа, жарашдырыргъа неда 
ары-бери тёгерге лицензия алырча 
кир-кипчикге санагъандыла, - деген-
ди Сют чыгъарыучуланы миллет со-
юзуну башчысы Артём Белов. – Бу 
излем адамланы иели мюлклерине 

жетмейди: алада мешхутну сюйген-
лерича жыяргъа, сабанлагъа элтип 
тёгерге да эркиндиле.

Уллу фермалада уа мешхутну 
жыйгъан жерлени къырал эксперти-
за этип, керексиз затла жыйылгъан 
объектлени реестрине къошаргъа 
борчлудула. Ол а жангы сют ком-
плекслени къурулушуна чырмаулукъ 
этеди. Аны себепли эл мюлкде аны 
ёмюрледе къалай хайырланнган-
ларын да эсге алып, мешхут бла 
байламлы жангы закон къураргъа 
керекди.

Ремонту бламы  
огъесе ансыз?

- Жангы юйледе ремонту болгъан 
фатарланы саны арт жыллада иги да 
кёбейгенди, - дейди жеринден теп-
дирилмеген мюлкню агентствосуну 
башчысы Марина Толстик. – Къуру-
луш компания кёбюсюнде жарты неда 
тынгылы ремонт этилген фатарла 
сатады. Биринчиси 7-10 процентге 
учузуракъ келеди. Аны кеслери сюй-
генлерича ремонт этерге сюйгенле 
сайлайдыла.

Хазыр фатарны уа кирип жашап 
башларгъа умут этгенле алыучудула. 
Кёбюсюне ол терезелери тапсыз жер-
леге чыкъгъан неда гитче фатарлада 
этилиучюдю. Алай  бла  компания 
алыучулагъа отоуланы тап кёргюз-
тюрге сюеди.

Компания этген ремонт учузуракъ 
келирге боллукъду, нек дегенде 
материалланы ол оптовый багъасы 
бла алады. Алай ишчиле аны къалай 
этгенлерине уа алыучу кёз-къулакъ 
болалмайды. Аны ючюн качествосу 
рекламада суратладан  башхаракъ 
болургъа да боллукъду.

Къабарты-Малкъарны налог органлары 
быйыл январьдан башлап апрельни ахы-
рына дери РФ-ни бюджет системасына 
5920,5 миллион сом жыйып жиберген-
диле. Ёсюм 11,9 процент болгъанды, деп 
билдиргендиле УФНС-ден.

Сагъынылгъан ахчадан федерал бюд-
жетге 1379,6 миллион сом бёлюннгенди. 
КъМР-ни бирикген бюджетине уа   4094,5 
миллион. План бла белгиленнген умутла 
22,8 процентге артыгъы бла толтурул-
гъандыла. Экинчисинден 1049 миллио-
ну жер-жерли бюджетлеге баргъанды, 
къалгъаны уа республиканы бохчасына 
бёлюннгенди.

Бюджетледен тышында фондлагъа стра-
ховой тёлеуле бла 3210,1 миллион сом 
къошулгъанды (+6,6%). Ол санда Пенсия 
фондха – 2353,1 (+5,7%), социал стра-
хованиягъа – 280,9 (+4,7%), медицина 
страхование Фондха 574,9 (+11,2%) 
миллион сом берилгенди. 

ОМАРЛАНЫ Мурат  
хазырлагъанды.

Жараулагъа ахшы амалла 
къуралгъанларына ыразыдыла

Бери тири солууну 
излегенле жыйышадыла

Даражалы эришиуле

Айырмалыланы санына киргенди

Соруу-жууап

Эки атлетибиз 
Олимпиадагъа къатышырыкъдыла

Россейни биринчилигинден – «кюмюш»

Битеу пьедесталны  
элбрусчула бийлегендиле

кова кеслерини жыл санла-
рына эмда ауурлукъларына 
кёре хорлам болдургъандыла. 
Оракъланы Алий, Беслан 

Губиров, Лиана Хатчукова уа 
экинчи жерге чыкъгъандыла. 
Исмаил Юнусов, Алихад-
жиланы Керим бла Атмыр-
заланы Зухура ючюнчюле 
болгъандыла.

 Битеу пьедесталны да Эл-
брус районну каратистлери 
бийлегендиле. Бек баш тап-
кагъа уа Тенгиз Калдани ёр-
легенди, экинчисине – Умар-

ланы Адамир, ючюнчюсюне 
– Тамерлан Мухин. 

Элбрусчу спортчуланы ба-
рысы да, Къабарты-Мал-

къарны атындан жыйымдыкъ 
командалада эрише, бийик 
кёрюмдюле болдургъандыла. 
Аланы тренерле Руслан На-
хушев, Евгений Могилевец 
бла Владимир Юнусов юй-
ретедиле.

Анатолий ТАЛАЕВ.
СУРАТДА: Элбрус районну 

командасы

Иги тёреге 
айланнганды

Налогла ИЕСИЗЛИК


